Вячеслав Сергеевич Бибиков
Чужис 1938 вося сора тӧлысь 30 лунӧ Орёл обласьтса Путимец грездын. Помаліс Ленинградса инженерно-стрӧительнӧй институт.
Вячеслав Сергеевич Бибиковлӧн уджыс йитчӧма Коми Республикакӧд. Сійӧ уджаліс юралысь инженерӧн Воркута карса «Печоршахтострой» комбинатын. 1976 восянь В.С. Бибиков веськӧдліс Усинск карын «Усинскстрой» трестӧн, кодӧс сэки сӧмын на заводитісны кыпӧдны. Бӧрынджык Вячеслав Сергеевич овмӧдчис Сыктывкарӧ да босьтчис юрнуӧдны «Бумпромстрой» трестӧн.
В.С. Бибиков пуктіс зэв ыджыд пай Коми Республика сӧвмӧдӧмӧ. Сы отсӧгӧн Воркутаын, Ухтаын, Усинскын да Сыктывкарын кыпӧдісны уна производственнӧй стрӧйба, социальнӧй да культурно-бытӧвӧй объект, олан керка. На лыдысь торйӧн колӧ пасйыны Сыктывкарса ЛПК.
В.С. Бибиков дыр кад чӧж уджаліс производствоын, кужис унатор босьтны тӧд вылӧ. Буретш та вӧсна республикаӧн юрнуӧдысьяс индісны сійӧс Коми АССР-са (бӧрынджык ССР-са) Министръяс Сӧветӧн Юрнуӧдысьӧс вежысьӧн, Архитектура да стрӧитчӧм серти Коми ССР-са канму комитетӧн веськӧдлысьӧн, а бӧрынджык – Коми Республикаса Юралысьӧс вежысьӧн, архитектура, стрӧитчӧм, коммунальнӧй овмӧс да энергетика министрӧн.
Уна во сьӧлӧмсянь уджалӧмысь Вячеслав Сергеевич Бибиковлы канмусянь сетӧма уна награда – Уджвывса Гӧрд Знамя орден, «Айму водзын заслугаясысь» IV тшупӧда орден, «Почёт пас» орден. Сылӧн эмӧсь «Россия Федерацияса нимӧдана стрӧитчысь» да «Коми Республикаса народнӧй овмӧсын нимӧдана уджалысь» нимъяс. 
